
Predgovor

	 Uloga Interneta u procesu socijalizacije djece tema je koja sve više 
zaokuplja naučnu i stručnu javnost u zemljama Evropske unije. I pored toga, 
u Bosni i Hercegovini nisu zabilježena značajnija naučna istraživanja o 
navedenoj temi. Socijalizacija djece proces je čiji je cilj socijalna integracija 
i uspješno preuzimanje različitih socijalnih uloga pojedinca u društvu. 
Savremeno društvo zahvaćeno je dinamičnim društvenim promjenama 
koje proizvode naučni i tehnološki napredak, ali i nove socijalne rizike.
Publikacija „Socijalizacija djece i rizici na Internetu“ rezultat je 
realiziranog projekta Centra za socijalne inovacije „Sigurnost i zaštita 
djece na Internetu“, uz finansijsku podršku Kinderpostzegelsa i In 
fondacije. Osnovni cilj teorijskih razmatranja i empirijskog istraživanja je 
rasvjetljavanje uloge Interneta u procesu socijalizacije djece u savremenom 
bosanskohercegovačkom društvu. Korištenje Interneta danas predstavlja 
savremenu i nezaobilaznu potrebu svakog čovjeka i ulaznicu u svijet. Riječ 
je o tekovini moderne informacijske tehnologije i faktoru socijalizacije koji 
svojim korištenjem ostvaruje sve snažniji uticaj na formiranje ličnosti i 
razvoj socijalnog ponašanja djece. U sadržaju publikacije Internet se ne 
posmatra kao „nešto tehničko“, već se istražuje njegova socijalizacijska 
moć u zadovoljavanju razvojnih potreba djece i prisustvu različitih 
socijalnih rizika ili prijetnji. Time se Internet pojavljuje kao faktor zaštite 
i rizični faktor socijalizacije djece u savremenom društvu, što se ogleda u 
pozitivnim i negativnim stranama korištenja Interneta.
	 Nastojali smo afirmirati pozitivan uticaj Interneta u procesu socijalizacije 
djece jer podiže obrazovni nivo i zabavu, širi kulturno stvaralaštvo, afirmira 
sistem vrijednosti i društveno prihvatljive norme ponašanja, povećava 
kompetentnije i ravnopravnije učešće građana u društvenom životu. S 
druge strane, u procesu istraživanja dali smo težišni značaj rizicima na 
Internetu jer su sve veća i češća prijetnja uspješnom ostvarivanju odgojne 
i socijalizacijske funkcije porodice i škole. Zbog toga, neophodno je bilo 
istraživanje zasnovati na konceptu interakcije faktora rizika i faktora 
zaštite u procesu socijalizacije djece. 
	 Po svojoj strukturi i pristupu publikacija je napisana na standardan 
način. Nakon teorijskih razmatranja i metodološkog pristupa istraživanju, 
analizirani su obimni rezultati empirijskog istraživanja i izvedena zaključna 
razmatranja, s prijedlogom mjera. Publikacija je namijenjena studentima 

usmjerenja Socijalni rad i Poremećaji u ponašanju, kao i profesionalcima 
u oblasti socijalne zaštite i obrazovanja. Osim toga, publikacija može biti 
od velike koristi djeci i roditeljima s ciljem edukacije i spoznaje pozitivnih 
i negativnih strana korištenja Interneta, rizika na Internetu, značaja 
pravilnog korištenja Interneta u slobodnom vremenu i uticaja Interneta na 
odgoj i socijalizaciju djece.
	 Autori su zahvalni recenzentima prof.dr. Dževadu Termizu, prof.dr. 
Miroslavu Brkiću i prof. dr. Ranku Kovačeviću.

Tuzla, mart 2016. godine

                                       Autori


